
Hurrá 
fyri glíði­
breytini

At ov nógv ferð í ferðsluni drepur, 
hava vit tíverri fingið sjón fyri 
søgn fleiri ferðir seinastu tíðina. 
Tí seinasta árið eru sjey fólk deyð í 
ferðsluni – og í øllum førum hevur 
ov nógv ferð verið partur av orsøk­
ini til vanlukkuna.

Sambært Ferðslutrygd er tað 
altjóða skjalprógvað, at tað tað er 
beinleiðis samband millum ferð 
og talið á deyðum og skaddum 
í ferðsluni. Tess hægri ferð, tess 
størri vandi fyri vanlukku, og tess 
meira álvarsligar eru vanlukkur­
nar. Hildu allir bilførarar hámarks­
ferðina, so hendu ikki so nógvar 
vanlukkur. At fólk, sum eru ávirkað 
av rúsevnum eru ófyrigeviliga stór­

ir vandar í ferðsluni er eisini øllum 
púra greitt.

Ferðslutrygd hevur arbeitt í 
nógv ár fyri at fremja 0-hugsjónina í 
verki. Tað er hugsjónin um, at eingin 
skal doyggja ella verða álvarsliga 
skaddur í ferðsluni. Arbeiðið hjá 
Ferðslutrygd gav ávøkst í 2006, tá 
Løgtingið samtykti 0-hugsjónina.

Arbeiðið við 0-hugsjónini førdi 
so við sær, at gjørd varð ein ferðslu­
trygdaræltan árið eftir, har tað í 
fororðunum verður sagt, at »talið 
á ferðsluóhappum við fólkaskaða 
skal verða 30% minni í 2015 enn í 
dag (2006)«. Tað vil siga, at ikki fleiri 
enn tvey fólk skulu doyggja í ferðsl­
uni næsta ár, um ynskið handan 

hesa ætlan skal ganga út.
Hóast batar hava verið – og talið 

av deyðum hevur ligið niðan fyri 
ætlaða málið frá 2008 til 2011, so eru 
seinastu hagtølini ørkymlandi.

Hesi hagtøl eiga vit at broyta. Vit 
eiga øll somul at gera alt, sum til ber 
fyri at broyta hugburðin soleiðis, at 
øll – eisini tey ungu – verða meira 
tilvitað um týdningin, tað hevur at 
bera seg rætt at í ferðsluni.

Vit vita eisini, at tað eru undan­
tøkini, sum elva til skaðar og synd­
arligar vanlukkur. Men vit vita 
eisini, at upplýsing førir til hug­
burðsbroyting – og tað er ein hug­
burðsbroyting, sum skal til.

Fríði Nolsøe á Sandi greiðir í 

blaðnum í dag frá slíkari syndaligari 
vanlukku, sum hann var við í fyri 20 
árum síðani. Hann vísir á, hvussu 

ein skeiv avgerð, sum teir tríggir 
tóku í felag hesa vanlukkunáttina, 
elvdi til at ein teirra doyði. Hann 
vísir á týdningin, sum tað hevur 
at greiða børnum og ungum frá, 
hvussu meint ein ferðsluvanlukka 
rakar. Niðurstøðan hjá honum er 
púra greið:

– Eg gevi mær sjálvum syldina 
fyri tað, sum hendi í 1993, og tað 
er ein prísur, eg má betala restina 
av lívinum. Tað er nakað, sum tey 
ungu eiga at hugsa um!

Vanlukkan kann raka øll

At Vágaportalurin prakt­
iserar sítt heilt serliga slag 
av journalistikki, eru tað 
óteljandi dømi um eftir­
hondini. 

At hvørt einasta skriv, sum 
verður sent miðlunum, fer 
púra óviðgjørt á heimasíðuna 
hjá Beiti og Skúvadal er eitt, 
at hvør einasta sending 
og regla, sum Kringvarpið 
framleiðir eisini endar har, 
er annað. Og at menninir 
handan heimasíðuna tilvitað 
ignorera alt, sum Miðlahúsið 
framleiðir, er eitt triðja.

Feskasta dømið um hetta 
síðsta fingu vit í gjár, tá 
Vágaportalurin mátti heilt 
til Danmarkar at endurgeva 
eina søgu, sum Miðlahúsið 

hevði gjørt. 
Vágaportalurin kundi 

uttan at blunka endurgeva 

donsku fótbóltsheimasíðuna 
bold.dk, fyri eina søgu, sum 
bold.dk annars endurgav 
in.fo fyri. 

Sostatt kunnu danskir 
miðlar endurgeva føroyskar 
miðlar, meðan ein ávísur før­
oyskur miðil má endurgeva 
danskar miðlar, sum endur­
geva føroyskar miðlar. Skil 
tað hvør, ið skilja vil...

– Vit plaga at siga, at 
summi fara um ánna eftir 
vatni. Men í hesum føri fara 
teir báðir Skúvadal og Beiti 
ikki einans um áir, firðir og 
sund – men um Atlantshavi, 
bara fyri ikki at nevna 
veruligu kelduna.

Yvir um hav eftir vatni

Norðurlandahúsið boðar 
í faldara sínum frá, at aft­
urvendandi tiltakið Vetrar­
jazzur er aftur á skránni:

– Vetrarjazzur hevur í 
nøkur ár verið fastur táttur 
í januar og hevur kveikt lív 
í høvuðsstaðin hesa myrku 
árstíð. Í ár er vetrarjazzurin 
nakað væl størri í vavi, og 
umframt heimligu jazz­
úrmælingarnar eru fleiri 
útlendskir tónleikarar á 
skránni, stendur at lesa 
í várskránni hjá Norður­
landahúsinum.

Leygardagin 1. februar 
verða fleiri ókeypis kon­

sertir at hoyra í húsinum.
Run við Unn Paturson, 

Anders Jormin og Rógva á 
Rógvu er ein bólkur, Sunna 
Gunnlaugs Trio úr Íslandi 
er ein annar, Mark Solborg 
Trio úr Danmark er ein 
triðji bólkur, sum fer á pall.

Endabresturin verður 
Kári Sverrisson og Bendar 
Spónir, sum fara at spæla í 
høllini. 

Dagin eftir bjóðar Norð­
urlandahúsið barnajazz, tá 
ið Dánjal á Neystabø og Búi 
Dam børnunum á Ævintýr­
aferð

Vetrarjazzur 
fjálgar Føroyar

Ein skeiv avgerð kann fáa 
sera álvarsligar avleiðingar


